
CAPUT PRIMUM. Quod Maria excellit omnes creaturas. 


Supereminentem omni quod post hominem Deum creatum est excellentiam beatae matris Dei quomodocunque et saltem lippienti oculo cordis contemplari anhelans, et, contemplando, quod inde mihi capere conceditur ad communem notitiam proferre desiderans, horreo peccatorum quibus premor enormitatem, et valde timeo ne mihi tam alta petenti mox objiciatur illud sacrae Scripturae dictum : Tollatur impius, ne videat gloriam Dei.1 Vere cum recogito sanctum Filium ejus, ob hoc ut peccatis hominum mederetur, factum esse filium ejus, nonnihil spei concipio quod vel parum percipiendi de sublimitate 557D tantae matris, sciens videlicet illam magis 558C propter peccatores quam propter justos factam esse Dei matrem. Dicit enim ipse bonus Filius ejus se non venisse vocare justos, sed peccatores.2 Apostolus quoque testatur quod Christus venerit in mundum peccatores salvos facere, quorum se fatetur primum esse .3 Si igitur ipsa propter peccatores, scilicet propter me meique similes, facta est Domini mater, quomodo immanitas peccatorum meorum cogere me poterit desperare veniam eorum, cum tam ineffabile donum sit factum ex ea ob curationem eorum? At ipsa curatio ad quos efficacius progredietur, aut in quibus misericordius operabitur quam in illis a quibus tantum bonum amatur, amplectitur et veneratur. Excitemus ergo 558D mentem nostram, fratres mei, et enitamur, quantum 559A possumus, ut in celsitudinem tantae Virginis attendamus; et, quae nobis miseratio filii ejus revelare dignata fuerit, pro laude ejus proferamus, prolata ruminemus. Erit enim fortassis hoc ipsum optatae nobis causa non parva salutis, et sauciatis ex vitiorum punctionibus animis medicina salubris. Qui namque fieri potest ut ex memoria laudis ejus salus non proveniat peccatori, cujus uterus factus est via ipsi, ad sanandum peccatorem venienti Salvatori ? Quid dixi, via, cum idem uterus thalamus Dei, aula Dei, in qua habitaret, sit factus? vere etenim habitavit in eo, quoniam seipsum ipse in eo, et ex eo quod prius non erat fecit. O habitaculum mirabile! O habitare ineffabile! quem coeli coelorum, quem omnes rerum creatarum machinae capere nequeunt, 559B virginalis uterus beatae Mariae cepit, quando eumdem ipsum de se verum et perfectum Deum et hominem in una persona concepit et generavit, via tamen ipse uterus exstitit, quia per illum Deus homo factus in mundum visibilis venit.







1. Isa. XXVI, 10



2. Matth. IX, 13



3. I Tim. I, 2, 15




CAPUT II. De origine Virginis Mariae 


Quamvis igitur hoc solum de sancta Virgine praedicari, quod Dei mater est, excedat omnem altitudinem quae post Deum dici vel cogitari potest, et altissimum quid habeat in hoc ad contemplandum et ruminandum mens humana quae ad eam anhelat, tamen quoniam mihi venit in cor ut de ea aliquid dicam primo de ejus origine, ac deinceps, si quid tenuitas sensus mei de ipsa quod dignitati illius existimem 559C non adversari capere potuerit, in medium proferre libet. Adsis igitur, domina, et non mea, quae exsecror, sed tua, quae precor, merita illis digneris attendere, quae veneror. Tu quidem nosti mentem meam in hoc esse quod me omnino indignum judico de te loqui, aut quidquam scribere. Sed, quoniam insitae tuae pietatis oculo super multos mei similes scio te respexisse, aliquo, licet dignitati tuae indigno, meae devotionis obsequio vellem agere erga te, quatenus ipso consuetae misericordiae tuae oculo quandoque digneris et me respicere. Tacitis itaque illis quae ab initio omnis creaturae, usque ad sanctum filii sui adventum, de hac Virgine prophetata sunt tam per eos qui 559D ante legem quam et per eos qui sub lege justi fuerunt, illud conjicio apud me, nativitatem ejus (quam quidem ex linea generationis humanae non 560A nescio descendisse), magna quaedam atque miranda divinorum signorum indicia praecurrisse. Quae tamen illa fuerint, solus ipse sine scrupulo novit, qui eam sibi antequam nasceretur, in matrem elegit; quod ea re, ut autumo, et non incongrue actum credi potest, quatenus eo major veneratio fidelium circa ejus ortum existeret, quo sublimitatem tantae rei altiori secreto celari quisque perpenderet. Nec enim Ecclesia Dei inconcussae auctoritatis ducit ipsam Scripturam, quae ortum illius ab angelo praenuntiatum refert. Nam licet beatus Hieronymus, juxta alterius cujusdam Scripturae materiam, quam in adolescentia sua legisse, et cujus auctorem se fatetur ignorare, eam fecerit; dicit tamen non eo pacto se scripsisse quod scripsit, ut aliquam descriptae rei certitudinem 560B Ecclesiis vellet inferre, sed hoc solo ut rogantibus amicis simpliciter morem gereret. Unde, quemadmodum dixi, scriptum illud in auctoritatem Ecclesia suscipere noluit, videlicet indecens esse reputans de beata matre Dei quid dubitabile in laudem ejus recitari, cum ea quae incunctanter de illa vera existunt tanta laudis materia sint referta ut, quicunque in laudando eam morari desiderat, necesse sit ut facultas ejus magnitudini et veritati succumbat. Sicut enim sola prae cunctis meriti singularis enituit, ita quidquid eam attinet, speciali quadam veritatis firmitate dignum est enitere. 560C 




CAPUT III. De annuntiatione angelica. 


Nata igitur, et infantiles annos exuta, quam caste quam sancte, quam Deo digne vitam instituerit, et institutam egerit, quis vel cogitatu, non dico dictu, queat conjectare? Nulli denique dubium castissimum corpus et sanctissimam animam ejus funditus ab omni fuisse macula peccati, jugi angelorum custodia protectam, utpote aulam, quam suus et omnium creator Deus corporaliter inhabitaturus, et ex qua hominem in suae personae unitatem ineffabili fuerat operatione sumpturus. Et quid mirum? Nam et inter homines usus obtinuit (si tamen a coelestibus ad terrena potest esse comparatio ulla) ut, cum praeponens aliquis et persona dives aliquo vadit hospitaturus clientes percurrant ut locum 560D muniant, mundent, ornent et custodiant quo venienti domino suo aptus ad inhabitandum et congruus fiat. Quod si talis apparatus fit pro adventu terreni 561A hominis et momentaneae potestatis, qualis apparatus omnis boni putamus fiebat pro adventu coelestis Regis et aeterni in corde sacratissimae Virginis, quae illum non solum erat in semet transitive hospitatura, sed etiam ex substantia sua factum hominem paritura? Siquidem ubi venit plenitudo temporis,1 quod suo adventui ipse Deus ante tempora praedestinavit, misit angelum Gabrielem, unum de primis principibus regni sui, nuntiare tibi, O beatissima feminarum, instare salutem generis humani, et se eamdem salutem operaturum, et ex te castissima, per Spiritus sancti operationem, verum hominem nasciturum. Audis, domina, quae feruntur, et ad rem omni saeculo inauditam paves et miraris. Nulla tamen incredulitate moveris; verum indubitanter 561B tenes apud te omnimodis impossibile fore non fieri quod angelus dixit futurum esse. Credidit ergo et certissime intellexit Deum tam bonum, tam pium, tam omnis misericordiae visceribus plenum ut ad terras de coelesti sede descendere, et homo factus, per indebitam sibi mortem, genus humanum a perpetua vellet morte qua tenebatur eripere. Respondens ergo nuntio ait : Ecce ancilla Domini, fiat mihi secundum verbum tuum.2 O fides Deo accepta! O humilitas grata! O obedientia omni sacrificio jucundius Deo oblata! Quid ergo quod venientis Dei oculos offenderet in illa poterat residere, in qua tantarum virtutum insignia veniens invenit redolere? Certe sola fide Abraham fertur Deo placuisse; et hoc solum quia Deo credidit ad 561C justitiam illi reputatum fuisse .3 Super humiles autem et quietos, ac verba sua trementes.4 Spiritum suum requiescere, et obedientiam se prae sacrificiis malle asserit Deus .5 Cum igitur in his quae tantopere Deo placent sancta virgo Maria tam excellenter illi placuit, ut nequaquam crediderim ipsam ulla ratione excellentius placere potuisse, nimirum tenemus fide, ab omni, si quid adhuc in illa originalis sive actualis peccati supererat, ita mundatum cor illius ut vere super eam Spiritus Dei, scilicet super humilem et quietam et trementem verba sua totus requiesceret, ipsam voluntati Dominicae castissimo ac simplici corde obedientem omni holocausto suavius 561D acceptaret, virtuteque Altissimi obumbratam, Filium Dei ex illa incorporaret. Hic se suberigat intentio mentis humanae, et, pro posse, paucis intendat quanti penderit omnipotens Deus merita hujus beatissimae Virginis. Intendat, inquam, et contempletur, videat et admiretur unum Filium sibi consubstantialem, 562A coaeternum, coomnipotentem, ex sua natura sine initio Deus Pater genuit, et per eum omnes creaturas visibiles et invisibiles ex nihilo fecit. Hunc igitur sibi tam unicum quam dilectissimum, et in omnibus omnino aequalem, non passus est remanere solummodo suum, sed eumdem ipsum voluit in rei veritate esse beatae Mariae unicum, et dilectissimum, et naturalem filium, nec ita ut duo essent, unus videlicet Filius Dei, alius filius Mariae, sed idem ipse qui Filius Dei, in una persona esset filius Mariae, et qui filius Mariae, unus et idem esset in una persona Filius Dei. Quis haec audiens non obstupescat et quod Deus tale quid velle potuerit, non ultra omne quod dici potest admirabile ducat? Puella de propagine Adam nata, de peccatrice progenie 562B orta, subito versa vice maledictionis Evae benedicta praedicatur super omnes mulieres, et concipit, et parturit, et parit hominem Deum, omnes praevaricationes ab Adae filiis propulsaturum, eosque in coelesti regno suo sibi cohaeredes constituturum.







1. Gal. IV, 4



2. Luc. I, 38



3. Gal. III, 6



4. Isai. LXVI, 2



5. I Reg. XV, 22




CAPUT IV. De amore Virginis ad filium. 


Quam mirabilis itaque et ineffabilis amoris affectus considerari queat inter hunc talem tantae matris filium, et hanc talem tanti filii matrem, perpendant hi saltem quoquo modo qui unico dilectionis fervore sese altrinsecus amant, mater scilicet filium et filius matrem Perpendat, inquam, aliqua bona mater quo affectu teneatur erga unicum et bonum filium, 562C et bonus filius simili modo perpendat qua pietate moveatur erga bonam ac dulcissimam suam matrem, et aliquatenus tentent, si quomodo in se conjectare valeant, amorem hujus bonae matris erga vere bonum et unicum filium suum, et istius boni filii erga vere bonam et dulcissimam matrem suam. Et quidem omnes homines ex conjunctione duarum personarum, hoc est, maris et feminae procreantur, et amorem suum utrique personae, id est patri et matri naturaliter debent qui sic generantur, ipsisque nihilominus suum parentes ambo, qui eos genuerunt. Cum autem amorem, quem pater et mater singuli debent filio suo, debet haec felicissima matrum sola filio suo, amorem etiam, quem 562D debet, quilibet filius simul suo patri et matri, ille filius vere Virginis debet suae soli matri. Nam sicut alii filii nascuntur ex patre et matre, ita filius ejus natus est ex ea sola matre. Excedit itaque omnes amores parentum in filios, aut filiorum in parentes amor istius matris in filium suum et istius filii 563A in matrem suam. Et haec quidem ita se habent, juxta rationem filiationis quae facta probatur extra legem humanae procreationis. Alio quoque modo si placet, amorem hujus filii et hujus matris perscrutemur, et, quantum inde nobis concessum fuerit, prout possumus, speculemur. Certe quae generat virgo est temporaliter nata; qui generatus Deus est per quem omnia tempora sunt, et ipsamet virgo creata. Ostendit ergo ipse primus amorem, quem habebat erga Virginem, et amorem, quo nullum putamus esse majorem; matrem suam fecit illam, et virginitatem illi non ademit. Et quidem haec duo ipsa jucundius amabat, scilicet virginitatem et fecunditatem; virginitatem, quia hanc placere Deo per omnia intelligebat; fecunditatem, quia sine hac 563B maledictum legis, quae adhuc carnaliter custodiebatur, incurrere metuebat. Vicit tamen amor in ea servandae virginitatis, et exclusit ab ea timorem incurrendae maledictionis. Virgo itaque tenera et delicata, regali stirpe progenita, et speciosissima totam intentionem suam, totum amorem suum, totum studium suum ad hoc intendit ut corpus et animam suam Deo virginitate perpetua consecraret. Sciebat enim quod quanto sanctius eam conservaret, tanto sublimius ei qui omnium castissimus, imo qui ipsa castitas est, appropinquaret. Amplectendo igitur quod acceptabilius esse cognovit Domino legis, speravit et credidit se plene evasuram maledictum datae legis, reputans secum illum tantae bonitatis 563C et tantae sapientiae ut, dum se nullatenus, juxta conscientiam suam, melius scire aut posse facere quam faciebat adverteret, certum consilium, ne quid peccati in istis subiret, inveniret; nec decepta est. Quis enim speravit in Domino, et derelictus est ab eo?1 Denique ubi tam sanctam intentionem ejus, tam castum propositum ejus, tam firmam fidem; constantem spem, et indeficientem vidit charitatem ejus, eo misericordiae suae intuitu egit circa illam, ut nec sanctitas intentionis ejus frustraretur, nec castitas propositi ejus violaretur, ne aut firmitas fidei infirmata a spei constantia titubaret, aut charitatis in ea plenitudo deficeret. Dedit ergo illi ut et virgo, quod magis optabat, permaneret, et, ut nemo illam a maledicto legis libertinam dubitaret, 563D fecunda fieret. Et unde fecunda? Fecunda Spiritu sancto, qui omnia fecundat, omnia vivificat, omnia nutrit; fecunda, inquam, illo, sine quo omnis fecunditas in sterilitatem vertitur, et igni consumenda 564A succiditur. Et revera dignum fuit ut, eo in Virginem superveniente, illa fecundaretur, quae paritura erat Deum per quem totus mundus salvaretur. Quid ergo hic dicemus? Estne, putatis, ulla mens hominis, quae modum hujus dilectionis, quam Deus ad hanc Virginem habuit, queat penetrare, quando et illi, quod charius amabat, sic integre servavit, ac eam tam digne et caste fecundatam, sui ipsius matrem fecit. Potestne, quaeso, ullus hominum aut angelorum istius amoris immensitati, aut dignitati honoris illius quidquam vel cogitatu percipere comparabile? Erigite, obsecro, fratres mei, erigite aciem mentis vestrae ad contemplandum tam miram divinae dignationis operationem, tam ineffabilem et stupendam omni saeculo hujus 564B mulieris gratiam et exaltationem. Et tu, O beatissima feminarum, in quam fluxit tam copiosa et supereminens gratia omnia gratiarum, quid animi, quaeso, gerebas ad eum, qui tibi haec magna fecit, unde, sicut ipsa dixisti, jam ab omni generatione beata dici meruisti?2 Vere magnificavit anima tua Dominum; et spiritus tuus exsultavit in Deo salutari tuo.3 O salutare mirabile! quod non solum, domina, te inaestimabili salute sublimavit, sed et totum mundum, peccatorum vulneribus putridum, ex te prodiens mira dispensatione sanavit. Verum, dum illum, qui sibi haec miranda fecit, parvulum inter manus suas versari, et ad ubera sua pendere atque ad parvas parvi corporis 564C laesiones parvulorum more vagire conspiceret, quo, precor, affectu piissimus ejus animus movebatur, quove studio ad occurrendum cunctis, quae incommoda illi fore timebat, parabatur castissimum corpus ejus. Deus Fili hujus felicissimae matris, qui es virtus et vera sapientia summi Patris, oramus te quatenus ipsa misericordia, qua factus es homo pro nobis, insinuare digneris cordibus nostris que animo, qua cogitatione tenebatur haec dulcissima tua mater cum te, inquam, talem ac tantillum in brachiis suis exsultans et laeta teneret, cum tibi ut infantulo gestienti dulcibus osculis atque frequentibus congauderet, cum te lacrymantem super genua sua quibus poterat modulis consolaretur, cum denique aliis et aliis studiis, ad quae ipsam materna 564D pietas informabat, tibi pro qualitatum vicissitudinibus sedula blandiretur? Doce, inquam, nos ve paululum mente percipere affectum ipsum quo replebatur cor illius, ut, si eum peccatorum nostrorum 565A squaloribus obruti, quantus fuerit plene non meremur contingere, saltem pauca de illo intelligendo mereamur in nostris aerumnis aliquatenus respirare; nec putetur ab aliquo contemnendum vel parum quid sentire quemlibet in se de affectu istius matris in filium suum. Nullo siquidem modo crediderim quod is qui ad eum intelligendum provehi meruerit ab amoris ipsius dulcedine extraneus usquequaque existere possit. Qui autem in dilectionis suavitatem transit, nullo pacto diffidendum quin et in retributionis ejus participium transiturus sit. Quam vero retributionem sui amoris sit adepta tota Christianitas novit, quae illam super omnes coelos exaltatam et angelicis choris praelatam certissime credit. Eia, fratres, quantum possumus, enitamur 565B aliquo modo affectum istius tam bonae matris agnoscere, et in nobis saltem rei magnitudini succumbendo degustare, quo ipsius meritis adjuti, et dilectionis ejus suavitate recreari et aliqua futurae consolationis mereamur remuneratione sublimari. Quicunque igitur aliquem sincero et dulci dilectionis affectu diligit eique omnia commoda et jucunda ei succedere cupit illius incommodis, si quae acciderint, moestus ingemit, volvat et revolvat hunc suum affectum apud se, et cogitet quid sibi esset, si adhuc numero, quem fingere libet, multiplicatus in se idem affectus major existeret. Quod cum fecerit, et hunc suum amorem, quantumcunque in intellectu suo magnificatum, amori istius piissimae dominae matris in Deum Filium suum aliquatenus comparari 565C posse putaverit, nescio utrum audiendus in hac sua aestimatione sit. Nec mirum, ipse enim Spiritus Dei, ipse amor omnipotentis Patris et Filii, ipse per quem et in quo amatur omne quod bene amatur, ipse, inquam, corporaliter, ut ita dixerim, venit in eam, singularique gratia prae omnibus quae creata sunt, sive in coelo sive in terra, requievit in ea, et reginam ac imperatricem coeli, et terrae et omnium quae in eis sunt fecit eam et alicui, bono ad tempus affectu debriato, in animum cadet se quidquam amoris habere, quod illis amoris queat comparabile aestimari, quem haec beatissima matrum ad id ipsum habebat a quo se tam ineffabili dignitate sublimatam intelligebat. Superat ergo omnes 565D omnium rerum creatarum amores et dulcedines magnitudo amoris istius Virginis in filium suum, et dulcedinis immensitas qua exsultabat et liquefiebat anima ejus in eumdem Dominum Deum suum. 566A Itaque cui saltem ita concessum fuerit saepe dulci studio posse cogitare de illa, magnum promerendae salutis indicium esse conjecto. Sed quid dicam? si tantus fuit amor ejus erga hunc dilectissimum filium suum, quo vel quali gaudio replebatur tota substantia ejus, quando eum, quem tantopere diligebat, quem Creatorem ac Dominatorem omnium rerum esse sciebat, secum degentem, secum edentem, se quaecunque nosse volebat dulci affatu docentem haberet, quis capiet?







1. Psal. XXX, 2.



2. Luc. I, 48.



3. ibid. 46, 47




CAPUT V. De compassione beatae Mariae pro filio crucifixo. 


Tanta dilectione, tanta exsultatione ex praesentia illius et conversatione jucundata, perpendat qui potest, quibus doloribus, quibus gemitibus, quibus 566B suspiriis cruciabatur, quando eum a se crudelium manibus avelli, quando ad condemnandum tradi, quando ad subeundam mortem judicio judicis iniqui tribunali conspiceret sisti. Forte tamen inter haec ei poterat esse, ut more loquar humano, aliqua spei consolatio de evasione illius, dum sententiam mortis ejus pendere audiret sub altercatione praesidis ipsum liberare quaerentis, et Judaeorum pessimae plebis, ne liberaretur, regnum Caesaris contra praesidem appellantis. Verum ubi, prolata certa sententia mortis illius, omnis eam spes evadendi desereret eumque crucem, in qua suspendi debebat, humeris ad locum suae passionis subvehere gemebunda conspiceret, estne, precor, aliquis, qui queat percipere qualitatem pectoris ejus? Adjectus est his 566C doloribus ejus, dolor alius : Petrus et alii discipuli, ab eo de nihilo in apostolatum electi, et jam in tantae celsitudinem virtutis, ut etiam daemonibus imperarent, erecti, nec non secretorum illius conscii et familiares in cunctis effecti, instante hora traditionis ejus fugam ineunt et eum pro quo se mortem paulo ante subituros promiserant, obliti tantorum bonorum sponsionisque suae, solum ipsa considerante relinquunt. Unde ipsum, ad passionem omnibus amicis destitutum tendentem, hac voce sequebatur gemens : Vadis propitiator ad immolandum pro omnibus; non tibi occurrit Petrus qui dixit : Pro te moriar;1 reliquit te Thomas qui ait : Eamus, et moriamur cum eo omnes 566D (Joan, XI, 16), et nullus ex his, nisi tu solus duceris, qui me castam conservasti, filius meus et Deus meus. Verum haec verba, ex magnae pietatis fonte producta, ita paucis ad hoc memorasse sufficiat, 567A ut ea oculus pietatis attendens, dum tantae matris gemebundus affectibus compatitur, pii amoris illius fructu remunerari aliquando mereatur. Sed, cum ad ipsam ejus passionem ventum fuisset, et ipse cruci affixus hinc ipsam matrem suam, hinc discipulum, quem diligebat, prope astantes intuitus esset, ne matrem penitus orbatam relinqueret, ei praesentem discipulum suo loco in filium subrogavit : Mulier, inquit, ecce filius tuus.2 O commutatio! pro aeterno et incommutabili Deo purum et corruptibilem hominem, pro naturali et unico filio servum accepit in filium. O domina, qui, precor, cogitatus in te sibi succedebant, cum tam inaestimabilem commutationem ab ipso, quem super omnia diligebas, tibi fieri audiebas? Vere pertransivit 567B animam tuam gladius doloris, qui tibi amarior exstitit omnibus doloribus cujusvis passionis corporeae; quidquid enim crudelitatis inflictum est corporibus martyrum leve fuit, aut potius nihil, comparatione ipsius tuae passionis, quae nimirum sua immensitate transfixit cuncta penetralia tui benignissimi cordis. Et utique, pia domina, non crediderim te potuisse ullo pacto stimulos tanti cruciatus, quin vitam amitteres, sustinere, nisi ipse spiritus vitae, spiritus totius consolationis, spiritus scilicet dulcissimi tui filii, pro quo moriente tantopere torquebaris, te confortaret, te consolaretur, te intus doceret non esse mortem eum absumentem, sed magis triumphum omnia ei subjicientem, quod in ipso fieri coram moribunda videbas. Mortuus est tamen, 567C et ab oculis tuis te inspectante sepulcro reclusus. Caetera silentio premo, penitus ignorans ubi vel unde aliquid dicendum assumam ex quo luctus tui modum, o pudicissima virgo, considerandum alicui proponere queam. Siquidem cum illum, quem te virginem concepisse, virginem peperisse, et post partum virginem noveras permansisse, necnon per quem te intelligebas ab omni generatione beatam dici meruisse, videres iniquorum saevitia tam crudeli nece peremptum, tam subito tuis aspectibus abstractum, et sepulcri antro reclusum, quid ego nescio quis haberem, ubi vel unde acciperem quod in considerationem tui status animi quem gerebas eo tempore cuilibet panderem; sed acerbitas 567D moeroris post resurrectionem ejusdem filii tui in laetitiam versa est. Et in quam qualemve laetitiam intendamus, fratres mei.







1. Matth. XXVI, 35



2. Joan. XIX, 26




CAPUT VI. De gaudio resurrectionis. 


Supra, dum gaudii ejus exsultationem, qua replebatur 568A in conversatione secum adhuc in carne mortali degentis istius filii sui, considerare niteremur in ipso nostro adnisu defecimus, et eam ultra omnem humanum intellectum magnam et mirandam esse advertimus. Si ergo tam magna fuit tum, cum ipsum bene sciret paulo post moriturum, quae vel quanta putatis, fuit nunc, cum ipsum videret jam calcatis mortis legibus resurrexisse, non solum in aeternum victurum, sed et coelo et terrae omnique creaturae perenni jure dominaturum? Nolo hanc immensitatem gaudii ejus penetrare quis laboret, quoniam, quae ipsis angelis Dei est admiranda et impenetrabilis, non facile crediderim quod cuivis homini mortali possit esse penetrabilis. At si aliquis quaerit cur evangelistae non referant ipsum 568B piissimum Dominum a morte resurgentem, huic suae dulcissimae matri, ut ejus dolores mitigaret, primo ac praecipue apparuisse, dicimus quod a quodam sapiente de hoc ipso sciscitantes audivimus. Ait ergo tanta esse scitur auctoritas narrationis evangelicae ut nihil in ea dependens, nihil inane, nihil superfluum reperiatur. Itaque si matri Domini, si dominae mundi ipse filius ejus ab inferno resurgens scriberetur, sicut alii cuilibet, apparuisse, eamque de sua resurrectione docuisse, quis non tale scriptum superfluum duceret? reginam videlicet coeli et terrae, omnisque creaturae, coaequaret illi, vel illi, quibus apparuit, viro aut mulieri. Spiritus ejus in illa plene et perfecte quiescebat, qui sibi et esse illius et facta ejus omnia luce clarius revelabat; et 568C evangelistae seriberent tunc vel tunc illi talem ac talem semet exhibuisse. His ita paucis alicujus forsitan inquisitioni, prout accepimus, responsis, adhuc aliquid gaudii hujus beatissimae Virginis matris speculando prae oculis constituamus, non ea spe ut modum illius nos in hac mortalitate viventes perfecte intellecturos fore opinemur, sed ut inde aliquantulum degustando qua possumus illud devotione veneremur. Sic enim inspectum et degustatum magnum in ejus amorem anhelantibus solet generare profectum. Eia, si gaudium habuit ipso filio suo secum in carne degente, si gaudium habuit eodem suo filio calcata morte ab inferis resurgente, num minori gaudio exsultavit ipso 568D suo filio in ea carne, quam de se assumptam noverat, coram oculis suis coelos penetrante? quis hoc dixerit, imo quis gaudium ejus omnibus, quae illud praecesserunt, gaudiis non crediderit eminere? Bonae matres solent magnifice in hoc mundo exhilarari, cum vident filios suos terrenis honoribus 569A sublimari; et ista mater, procul dubio bona, non ineffabili gaudio laetaretur, quando Filium suum unigenitum omnes coelos dominandi jure penetrare, ac in Dei Patris omnipotentis vidit concessum ascendendo pertingere? Imo quid huic gaudio unquam fuit auditum simile? quid in medium prolatum, saltem per illud aliquo modo possit mens humana in istud aciem suam dirigere? Sed et haec gaudiorum suorum magnitudo nonnihil incrementi accepit, cum, adveniente super discipulos Spiritu sancto, mox ad praedicationem illorum fidem filii sui tanta, sicut scitis, hominum multitudo suscepit. Nec mirum alicui videatur quod dico gaudium ejus in credentium conversione crevisse. Ibi enim excepto gaudio quod de salute generis humani in istorum 569B conversione concipiebat, filium suum non fuisse gratis mortuum, cum tam efficaciter operari videbat fidem mortis ejus etiam in eis qui auctores ejus exstiterant. Gaudium itaque ei erat in coelo, gaudium in terra, gaudium insuper in omni creatura. Gaudium in coelo, quia fructus ventris sui jam victor mortis et orbis in coelo regnabat, suaque victoria Deum Patrem omnipotentem glorificabat, et cuncta coelestis curiae agmina inaestimabili magnificentia laetificabat; gaudium in terra, quoniam eos, pro quorum salute matrem Dei se factam sciebat, abjecto jugo diaboli, a quo captivi tenebantur, liberos in ipsam salutem currere conspiciebat; in omni quoque creatura gaudium habuit, eo quod illam a pristina oppressione erui, atque in illum ad 569C quem facta fuerat statum redire vidit. Postquam enim homo Deum contempsit, et ejus mandatis tumidus contraire non timuit, in nulla creatura, quam Deus ad subsidium ejus instituit, justo judicio aliquid juris amplius habere debuit. Cum igitur et in contumacia sua contra Deum omnium rerum Dominum perstitit, et tamen usum rerum in subsidium suum retorquere non destitit, Domino Deo injustitiam, et Dei creaturae violentiam intulit et oppressionem. At nunc, cum jam reconciliatus homo per mortem filii hujus beatissimae matris redit in gratiam Dei, redit etiam in jura libertatis, ad quam facta fuit creatura Dei, famulandi scilicet ei pro quo se institutam esse cognovit.

Haec, sacratissima domina, vidisti, haec intellexisti, 569D haec per te tali modo impleta esse magnifice gavisa es. Ista, fratres, dicimus dulce habentes, et vos dulce habere cupientes saepe revolvere atque recolere in memoria amorem et gaudium hujus dominae, quibus jugi exundantia in Deum et de Deo 570A jucundabatur tota illius substantia. Nihil enim utilius post Deum memoria matris Dei, nihil salutarius mediatione pii amoris quo fervebat in memoria et contemplatione filii sui, nihil jucundius sapore praetractari beati gaudiiejus, quo multipliciter pascebatur in eodem et per eumdem filium suum. Saepe quippe vidimus et audivimus plurimos hominum in suis periculis recordari nominis istius bonae Mariae, et omnis periculi malum illico evasisse. Velociorque est nonnunquam salus memorato nomine ejus quam invocato nomine Domini Jesu unici filii ejus. Et id quidem non ideo fit quod ipsa major aut potentior eo sit, nec enim ipse magnus aut potens est per eam, sed illa per ipsum. Quare ergo promptior salus in recordatione ejus quam filii sui 570B saepe percipitur? Dicam quid sentio, filius ejus Dominus est et judex omnium, discernens merita singulorum, dum igitur ipse a quovis suo nomine invocatus non statim exaudit, profecto id justo judicio facit. Invocato autem nomine matris suae, etsi merita invocantis non merentur, merita tamen matris intercedunt ut exaudiatur. Hoc denique usus humanus quotidie probat, cum quis, proposito amici sui nomine, efficaciter ab illo aliquid impetrat quod simpliciter sua prece nequaquam impetrare valebat. Itaque si tam utilis est in subveniendo memoria nominis matris Dei, non mirum si magnae salutis afferet fructum frequens meditatio sancti amoris ejus, si plenam jucunditatem dabit dulci studio cogitata et recogitata immensitas gaudii 570C ejus. 




CAPUT VII. De gaudio beatae Mariae in filii ascensione. 


Quapropter adhuc in speculationem gaudii ejus verba vertamus, et mentes nostras ipsius dulcedine aliquantisper enutriamus. Perpendamus itaque, cum tanta gaudii magnitudo impleverit intima piissimae Dominae hujus, ex his quae jam paululum intuendo, ut potuimus, praelibavimus, utrum ei super illa adhuc aliquid gaudii adjicere potuerit, id quod revelante Spiritu sancto, remota omni ambiguitate, sciebat se decurso vitae labentis spatio in beatitudinem regni coelestis ascensuram, filium suum omnipotenti Deo Patri in sua deitate coaequalem, 570D sicut est, indeficienti contemplatione visuram, seque post eum omni creaturae coelestium, terrestrium et infernorum perenni jure dominaturam. At immensitatem gaudii hujus quis considerabit, qui non in ipsa consideratione penitus ab ea opprimatur? Et 571A si causa gaudii talis ac tanta est, gaudium ipsum quale et quantum est? Sed, o bone Jesu, istius tuae dulcissimae matris piissime fili, quomodo potuisti pati ut, te in regnum tuae gloriae remeante, illam quasi orbatam in miseriis mundi relinqueres, et non eam statim tecum regnaturam assumeres? Fortassis, Domine, ne tuae coelesti curiae veniret in dubium, qui potius occurreret, tibi, videlicet Domino suo tum primo regnum tuum in assumpta carne petenti, an ipsi dominae suae in ipsum regnum jam suum materno jure effectum ascendenti. Nam ut in partes suo occursu divideretur, quatenus pars tibi et pars illi in primo adventu obsequeretur, non decere existimo, praesertim cum tua sit tua, tota quoque sit per te eadem coelestis curia sua. Prudentiori ergo 571B et digniori consilio usus praecedere illam volebas, quatenus ei locum immortalitatis in regno tuo praeparares, ac sic comitatus tota curia tua festivius ei occurreres, eamque sublimius, sicut decebat tuam matrem, ad teipsum exaltares. Et quidem non est abs re credere ipsum his de causis matrem suam praecessisse, cum ipse idem Unigenitus hujus beatissimae Virginis promiserit suis discipulis se, si abiret, eis locum in coelesti sede praeparaturum, ac deinceps eos ad seipsum accepturum. Si ergo locus ab eo parabatur ad gloriam et honorem discipulorum, quomodo non pararetur ad honorem et gloriam Matris suae, dominae scilicet et reginae angelorum? Erat praeterea, ut mihi quidem videtur, utilis et necessaria fidei nostrae conversatio sua, 571C post ascensionem Domini, inter apostolos ejus, quia licet ipsi per revelationem Spiritus sancti edocti fuerint omnem veritatem, incomparabiliter tamen eminentius ac manifestius ipsa, per eumdem Spiritum, ipsius veritatis profunditatem intelligebat, ac per hoc multa eis per hanc revelabantur, quae in se non solum simplici scientia, sed ipso effectu, ipso experimento didicerat de mysteriis ejusdem Domini nostri Jesu Christi. Nec dilatio suae assumptionis quoquo modo jacturam aliquam inferre valebat immensitati amoris et gaudii sui, quoniam ipsa perfectio amoris et gaudii ita illam reficiebat plenitudine sui ut hoc ipsum ei ad amoris et gaudii augmentum magnopere fieret quod se illic esse videbat, ubi 571D Deum, quem prae cunctis amabat, magis velle sciebat. Igitur ubicunque erat, et ipsa in Deo, et Deus in ipsa jucundabatur, qua ipsa jucunditate felix, hoc prae caeteris ubique fieri cupiebat, quod sapientiae Dei potissimum placere intelligebat. Hac inaestimabili amoris et gaudii immensitate praedita fuit haec Virgo sanctissima, quandiu eam in omni mortali carne manere placuit sapientissimo Filio suo. 572A 




CAPUT VIII. De assumptione beatae Dei genitricis Mariae. 


Verum cum ipse in regnum suum eam assumere, et ei magnificentiam gloriae suae decrevisset ostendere, cujus, precor, dignitatis et honoris apparatibus intendebat tota curia angelorum, quibusve vocibus exsultationis et salutis resonabant numerosa tabernacula antiquorum Patrum ipsi curiae nuper associatorum? Certe crediderim omnes illius beatae patriae cives festiviori solito ac sublimiori nitore decoris ad adventum matris Domini sui praeparari, ac nova quadam et ineffabili jucunditatis gratia pro tantae rei exspectatione conjubilare. Et quid mirum? Ipse Jesus, Deus et Dominus omnium, filius hujus castissimae Virginis et dominae 572B rerum, ipse ei sicut suae unicae matri totus festivus occurrere volebat, et aliquis de familiaribus suis se a tanti gaudii immensitate subtraheret? Utique inter homines moris scitur esse unumquemque bonum servum cujus vis praepotentis domini eo majori gaudio in amici domini sui adventu exsultare, quo ipsum dominum suum cognoverit adventantem amicum magis amare. Cum vero de adventu parentum domini sui agitur, de quorum speciali dilectione nullus ulla dubitatione tenetur, ille nimirum magis felicem se aestimat qui majori jubilo et festiviori occursu laetitiae frena relaxat. Si ergo haec ita se habent apud homines, quibus si qua bonitas inest, longe tamen supernorum civium bonitati impar est, contempletur animo, qui potest, quo gaudio, 572C qua festivitate, quibus concentibus jubilabant omnes beatorum spirituum ordines, quando et unicam Domini sui matrem adventare, et ipsum Dominum Deum suum ei videbant omni sua gloria decoratum velle occurrere. Stipatus itaque mille millibus, imo innumerabilibus angelorum agminibus Deus ipse huic piissimae Matri suae de hoc mundo migranti occurrit, eamque super omnes coelos exaltatam, cunctae secum creaturae perenni jure dominaturam in throno collocavit. O dies tanti occursus gloriosa et felix! Dies tam praeclarae exaltationis beata et celebris! Dies tam sublimis glorificationis festiva et omni saeculo admirabilis! Dies enim illa non solum te, domina, ineffabiliter sublimavit, sed coelum ipsum, 572D quod penetrasti, necnon cuncta quae in eo sunt, nova et ineffabili gloria decoravit. Nova quidem gloria coelum decoravit, quia priorem gloriam ejus ex praesentia tui, ultra quam dici possit aut cogitari, magnificavit. Nam cum tu, domina, illuc ascendis, nova illud et praecellenti virtutum tuarum dignitate irradias, immensaque miserationum et gratiarum luce perlustras. Eadem quoque dies ascensus tui 573A eos qui cives ejus ab initio creaturae esse meruerant, solito festiviori exsultationis gaudio induit, qui per gloriosum fecundae virginitatis tuae fructum semirutam vident civitatem suam redintegrari. Vere in tuo adventu, per quam tantum bonum meruerunt, gaudii sui magnitudo jure debuit augmentari. Terram etiam dies exaltationis tuae, o beatissima feminarum, mira gratia irrigavit, quia, dum te, quam de se et in se aliorum hominum lege progenitam cognovit, usque ad Creatoris omnium thronum exaltari cognoscit, antiquae maledictionis poenam, quam in peccato primorum suorum filiorum sese merito excepisse sciebat, jam per tantae benedictionis tuae abundantiam sese evadere indubitanter credebat. Quid amplius dicere possum, domina? immensitatem 573B quippe gratiae et gloriae tuae considerare cupienti sensus deficit, lingua fatiscit. Quemadmodum enim omnia, quae in coelo sunt per glorificationem tuam inaestimabiliter decorantur, ita, per eamdem glorificationem, cuncta quae in terra subsistunt, ineffabiliter sublimantur. Singula nempe in immensae dignitatis decus profecerunt, cum per tuam beatam et integerrimam virginitatem Dominum Deum suum quem non cognoverant, agnocere, et agnitum colere et amare meruerunt. Quam super omnes coelos ascendere ac in dextera Domini Dei sui filii tui benedicti exaltari cognoverunt, in eo etiam didicerunt se eidem Deo suo totum debere quod sunt, quando tu, quae inter illa et de illis una fuisti, tantam dignitatis eminentiam meruisti. Nihil igitur aut idolis 573C homines, aut ullae aliae rerum species intellexerunt idolorum cultoribus se debere, ubi et singularem Auctorem sui, ex tuo castissimo utero ad restitutionem primae creationis suae progenitum, susceperunt, et te, per quam amissam dignitatem suam recuperavere, omni creaturae tam sublimiter praeponi accepere.




CAPUT IX. Quantum profuit beata Virgo Maria naturae humanae. 


Quas itaque laudes quasve gratiarum actiones, non solum humana natura, sed omnis creatura huic sanctissimae Virgini debet? Pura enim sanctitas et sanctissima puritas piissimi pectoris ejus, omnem omnis creaturae puritatem sive sanctitatem transcendens, incomparabili sublimitate hoc promeruit ut 573D reparatrix perditi orbis dignissime fieret Unde quid laudis pro tam ineffabili bono ipse per eam reparatus mundus ei jure debeat cor ali cujus sub morta 574A carne viventis aestimare nullatenus sufficit. Ne tamen aliquis eorum quae dicimus, nimis insolens autumet nos magis more indiscrete laudantium ista dicere quam rem, sicut est, considerationi fidelium quocunque modo commemorando velle praefigere, plenius ea quae humanae naturae per eam bona provenere commemorare juvat, ac sic qualiter omnes aliarum rerum formae per ipsam sint reformatae, nihilominus, prout poterimus, in medium proferre delectat. Quod ea quidem re facere placet ut prae oculis, aliquatenus deformatis singularibus beneficiis ejus, nemo relinquatur cujus consideratio immensitate promeritae laudis illius non obruatur. Nota igitur; omni saeculo loquar, et de quo ad quid provecti simus hujus dominae meritis, pro posse, edicam. 574B Itaque natura nostra ad similitudinem Dei in principio creata fuit, quatenus indesinenter ipso Deo frueretur, et ejus gloria sine omni corruptione et mutabilitate aliquando potiretur. Hoc tam grande bonum natura statim in primis homiuibus perdidit, et in hujus mundi miserias infelix et praeceps ruit, dehinc in aeternas miserias decurso vitae labentis articulo multo infelicius ruitura. Transierunt multa saecula, et damnationis istius immanitas super omnes filios hominum semper est in deterius roborata. Nec enim summi Dei sapientia ullam in massa creationis humanae viam constituit, per quam, ut disposuerat, in mundum veniens tam luctuosae perditioni subveniret, donec ad istam, de qua loquimur, Virginem ventum 574A esset. Sed haec mox, ubi in mundum per humanae generationis lineam venit, tanta omnis boni virtute atque constantia perfecte resplenduit ut eam ipsa sapientia Dei, uti a saeculis praedestinaverat, vere dignam judicaret, per quam in hominem veniens, non modo reatum primorum hominum, sed et totius mundi peccata deleret, et diabolum suis operis inimicum cum suis elideret; nec non damna coelestis patriae, illuc hominem deducendo, redintegraret. Quis igitur ista perpendens aestimare queat qua laude digna sit, quae tantorum bonorum sola prae cunctis effici meruit mediatrix ? Liberati ergo a lege mortis qua detinebamur, resurgimus in gloriam quam in primo parente perdidimus, imo in 574D ampliorem, quam vel ipse in se, vel nos in ipso amisimus. Qui etenim adhuc etiam in carne mortali per fidem ad amissam gratiam seu patriam tendimus, in filiationem Dei per benedictum filium benedictae 575A matris Mariae transimus, eumdemque filium ejus nobis fratrem ipso auctore ascissimus. A morte enim resurgens nos fratres suos appellavit, et quod ad Patrem suum et Patrem nostrum, Deum suum et Deum nostrum foret ascensurus, familiari affatu nobis intimari praecepit .1 Quod igitur tantum patrem et tantum fratrem sortiti sumus, utique beatae Mariae ascribere debemus, cujus integerrima fecunditate in tantam dignitatem surreximus; quam quidem dignitatem nostra natura nequaquam adepta fuisset, si illius fecunda virginitas Deum de sua substantia non genuisset. Cum igitur tam inaestimabili dignitatis honore, etiam in hujus mundi squaloribus degens, per piae matris Dei Mariae merita humana natura sit exaltata, vel advertat, qui 575B potest, qua quali gloria decorabitur, cum hunc ipsum fratrem suum, omnipotenti Patri ejus coaequalem, in sua majestate regnantem acceperit, ejusque regni cohaeres existens, perpetua et incommutabili glorificatione vultui ipsius praesens astiterit? Advertat, inquam, advertat quae gloria, quod gaudium, vel quae jubilatio erit omnibus illis qui, in regnum aeternae beatitudinis assumpti, Deum Dominumque rerum omnium in suae carnis substantia sibi similem viderint, et cuncta, quae sive in coelo, sive in terra, seu in inferno subsistunt, ad nutum illius pendere, eumque fraterno affectu, imo ultra omnem fraterni amoris affectum, seipsos amare et quaecunque velle poterunt, sine mora, sine contradictione, sine defectu sibi aeternaliter 575C subministrare. Super haec cum ipsam dominam, per quam tanta bona eis provenere, prae oculis habuerint juxta Deum, quem de suo utero Virgo Filium pepererat residentem, et jure materno coelo terraeque cum eodem suo filio praesidentem, consideremus qua exsultatione exsultabunt pro tanta gloria ejus, quo honore sublevabuntur in tanta potentia ejus? Omnis utique creatura deferret eis honorem, non solum quia videbit naturae ipsorum consortem esse suum Creatorem, sed etiam quia dominatricem suam unam ex eis esse conspiciet factam reginam angelorum. His igitur ita consideratis, tu quicunque ex humana stirpe progenitus es, quomodo potes et quantum potes, erige aciem mentis tuae et quas grates, quas 575D laudes, quae obsequia ei perpetuo debeas, per cujus beatam et integerrimam fecunditatem de tanto malo ad tantum bonum, ut brevi ostendimus, sis provectus, gnarus attende. Nulla te ab horum consideratione saeculi delectatio moveat, nulla cujusvis vani 576A amoris desidia a debita laudum exhibitione retardet.







1. Joan. XX, 17




CAPUT X. Quantum profuit omni creaturae, etiam praeter humanam. 


Verum quoniam aliquantisper animadvertimus quid boni per excellentissima beatae matris Dei Mariae merita adepti sumus, paucis etiam, ut proposuimus, pro posse, quid aliarum species rerum, per eadem ejusdem merita sint adeptae, advertamus. Scio quidem superius me quaedam inde commemorasse, sed ad commendandam piis auribus tantae dominae eminentiam non videtur fore superfluum eamdem praesentare sententiam. Omnem itaque creaturam, tam coelestem quam terrestrem, ad sui 576B Creatoris laudem et gloriam institutam, nemo sanum sapiens ambigit, nemo sapiens silet. Quapropter, si aliquid ejus laudi aut gloriae, sive honori derogat in quoquam, bene intuentibus liquet quod idem ipsum caetera, suae subjectionis integritatem ei servantia, quodam exinde confusionis verbere sauciat. Nec enim ad Domini sui fidelitatem integre sese tenerent, si verecundiam sui auctoris aequanimiter et inconcussa tranquillitate tenerent. Homo igitur, qui a Deo inter caeteras creaturas sublimis naturae creatus Deum per inobedientiae suae reatum inhonoravit, omnia quae sui juris prius erant amisit; omniaque, quae sui status integritatem servaverunt, ipsa reatus sui immanitate, quantum in ipso fuit, quadam confusione vulneravit; 576C adjecta est eis super hac confusione et alia confusio, quia huic, quem a suo Conditore per malae vitae merita exorbitare videbant, per suae conditionis legem ministerii sui obsequium nullo tempore abnegare valebant. Ingerebatur igitur operibus Dei contumeliosa quaedam oppressio, et fiebat de eis gravis et injuriosa abusio. Jus siquidem nullum in his quae Dei sunt juste deberet habere qui voluntati ejus non veretur pravis actibus contraire. In eo itaque quod lumine coeli et siderum motu in suis usibus homo retus potiebatur idem coelum et sidera ipsa magni honoris detrimenta patiebantur. Nempe illi serviebant propter quem se nequaquam instituta sciebant. Ad servitium quippe justi hominis, non 576D injusti, qui tunc erat, condita fuerant. Hoc ipsum de aere, de terra, et quae profert, de mari, et omnibus aquis ac de his quae continent dicere licet et sentire. Omnes igitur rerum formae informi quadam et contumeliosa obfuscatione tegebantur, eo quod ipsi, 577A qui Deum suum incessanter offendebat, ministrare ac subdi sine intermissione cogebantur. Duravit autem haec in rerum substantiis injuria quousque venit in carnem illa, de qua loquimur, beata Virgo Maria. At ubi venit ipsa, et in se Filium Dei incorporavit, et pristinam dignitatem in Deo, qui nascebatur, humana natura recuperavit, nihil ultra confusionis, aut injuriam alicui rerum speciei resedit, imo libertatem primae creationis suae confestim recipere meruit. Nam ipsa, cui juxta legem suae conditionis jus libertatis maximum erat, obsequendi videlicet illi quem ad Dei imaginem conditum noverat, cum ipsum in Creatoris sui similitudinem, quam peccando in se corruperat, per bona opera redire conspexit, non mirum si deinceps obsequendo dominatui 577B ejus, contumeliosae jugum servitutis excussit.




CAPUT XI. De eodem. 


Alio item modo, si placet, consideremus qualiter omnis creatura ad utilitatem hominis sit creata, et quemadmodum eadem utilitas ob peccatum primi hominis quodammodo evanuerit, quove pacto per beatam Dei matrem virginem Mariam, primam suae utilitatis dignitatem recuperaverit. Certe homo qui mentis ratione subsistens carnis fragilitate deprimitur ad hoc conditus erat ut contemplationis oculo formae sui Creatoris jugiter intenderet. Sed quia ipse Conditor ejus incircumscriptus spiritus est, et nemo unquam carnis corruptibilitate vallatus in magnitudinis ejus notitiam, vel admirandae divinitatis illius, 577C speculationem, sicuti est, pertingere potest, proposita illi aliarum rerum existentia est, quatenus earum consideratione sublimitas ejus, quae per se nequit videri, ab ipso intellecta conspiceretur. Verum ubi post primorum hominum peccatum generationis humanae propago in desideria cordis sui prolapsa per vitia sorduit, non solum Creatoris contemplatio, sed et rerum creatarum mirificae dispositionis salutifera meditatio ab ea procul evanuit. Vides ergo quali modo in lapsu hominis ruit dignitas rerum. In consideratione enim illarum homo resurgere debuit in agnitionem Dei, et sic quasi quidam ei gradus fieri debuerunt pertingendi ad Creatorem ipsius et sui; sed haec in eis dignitas periit, quando qui ea digne uteretur nullus 577D exstitit. Nec ullatenus, ex quo primus homo corruit, receperunt amissam eminentiam tanti boni, donec ille Agnus qui peccata mundi tolleret in persona Dei et hominis prodiit mundo per Mariam. Verum, in cognitionem Dei homine per hunc Agnum revocato, omnis etiam alia creatura in statum suae conditionis et honore proprii congenitique decoris est revocata. 578A Hujus igitur tam magni boni effectum illi profecto censemus imputandum, per cujus virgineum uterum is venit in mundum, qui et humanam naturam in tantam, sicut diximus, dignitatis excellentiam sua sapientia revocavit, et omnem simul creaturam privilegio amissi honoris mira dispensatione redonavit. Quid ergo huic sacratissimae dominae omnis tam rationalis quam etiam irrationalis ereatura jure debeat, qui valet, ex his quae paucis perstrinximus dilatato sensu advertat. Utique cuncta, quae Deus bona et utiliter fecit, in eo statu quo condita fuerunt, sicut ostendimus, esse destiterunt, et per hanc beatissimam Virginem in statum pristinum revocata sunt et restituta. Sicut ergo Deus sua potentia parando cuncta Pater est et Dominus omnium, ita 578B beata Maria suis meritis cuncta reparando mater est et domina rerum; Deus enim est Dominus omnium, singula in sua natura propria jussione constituendo; et Maria est domina rerum, singula congenitae dignitati per illam quam meruit gratiam restituendo. Et quemadmodum Deus ex sua substantia genuit eum per quem cunctis originem dedit, ita Maria de sua carne peperit illum qui in decorem primae creationis omnium cuncta restituit. Item, sicut nulla rerum species, nisi per Dei Filium facta, subsistit, ita lex debitae damnationis neminem deserit, nisi quem ab ea filius Mariae absolvit. Quis igitur, ista recto sensu et corde sincero perpendens, plene percipere queat excellentiam dominae hujus, per quam tam ineffabili gratia, a tam aestimabili dejectione 578C erectus est mundus? Quis, inquam, tam miram, et omni prorsus rei praeter hanc inauditam gratiam hujus mulieris oculo mentis aspiciens, non obstupescat, et non modo elinguis, verum etiam a tantae rei comprehensione prorsus immunis fiat?




CAPUT XII. Oratio ad beatissimam Virginem Mariam. 


Quapropter ea quae nohis sunt impenetrabilia intermittentes, precibus impetrare nitamur ut, quod intellectu capere nequimus, salutari saltem affectu obtinere mereamur. Rogamus ergo te, domina, per ipsam gratiam qua te pius et omnipotens Deus sic exaltavit, et omnia tibi secum possibilia esse donavit, quatenus id apud ipsum nobis obtineas, ut plenitudo gratiae quam meruisti in nobis sic operetur 578D quo participium beati praemii ejus nobis misericorditer quandoque donetur. Ad hoc quippe Deus noster per te factus est frater noster ut, quemadmodum ipse dignatus est consors fieri nostrae humanitatis, sic nos mereamur consortes fieri suae divinitatis. Intende ergo, domina piissima, ut nobis ad effectum proveniat, propter quod Deus noster ex 579A tuo castissimo utero factus homo inter homines venit, nec sis, quaesumus, exoratu difficilis, quia procul dubio idem benignissimus filius tuus erit ad concedendum quidquid voles promptus et exaudibilis. Tantummodo itaque velis salutem nostram, et vere nequaquam salvi esse non poterimus. Quid igitur stringet larga misericordiae tuae viscera, domina, contra nos, ut nolis salvari nos ? Certe Deus noster (teste Propheta) misericordia nostra est ,1 et tu ejusdem Domini nostri absque dubio vera mater es. Si tu ergo, quae Dei mater es, et ea re vera misericordiae mater denegas nobis effectum misericordiae, cujus tam mirabiliter facta es mater, quid faciemus, cum idem filius tuus advenerit cunctos aequo judicaturus judicio? Siquidem licet 579B ipse filius tuus sit per te factus frater noster, utique tamen ubi voluntatem tuam sic videlicet dulcissimae matris magis porrectam adverterit, illuc, servata aequitatis ratione, a qua te nullatenus discrepare velle videbit, et judicii sui sententiam, sive ad misericordiam inflectendo, seu ad justitiam intendendo, promulgabit. Subveni ergo nobis, domina, et non considerata peccatorum nostrorum multitudine, velle tuum ad miserendum nobis inflecte. Cogita, quaeso, et recogita apud te quia non ad damnandum, sed ad salvandum peccatorem Conditor noster ex te factus est homo. Cur itaque non juvabis nos peccatores, quando propter nos in tantam celsitudinem es elevata ut te dominam habeat et veneretur omnis pariter creatura? An ideo utrum 579C pereamus, amplius non curabis, quia quidquid de 580A nobis miseris ultra eveniat, gloriae tuae jactura nulla inde perveniet? Et hoc quidem fortassis aliquo modo, bona domina, dici posset, si pro tui solius exaltatione et salute mater Dei facta fuisses, si utique Deus, qui hominem assumpsit ex tua castissima carne, hoc fecit pro tua et nostra communi salute. Si ergo, quae plena salute es potita, non intendis ut eadem salus pro modulo nostro etiam ad nos usque pertingat, jam tuorum sufficiens commodorum, nostrorum negligens esse videberis, et quae pro totius mundi salvatione meruisti fieri mater Altissimi, cum nos proposueris, quos obvolvit finis saeculi, quid, quaeso, proderit nobis tua gloriosa et felix exaltatio, et quam inde habemus, dulcis et affectuosa exsultatio? Ut ergo filium tuum totius 580B mundi Salvatorem, et te ejus reconciliatricem esse veraciter sentiamus, eo nos propensiori studio juva, precamur, et fove, quo in faecibus mundi natos et alitos potiori levamine prospicis indigere. Ab initio denique renovationis humanae, omnibus sub tuum praesidium confugientibus hucusque succurristi, et idcirco prae omni creatura, omni laude dignissima dici et esse meruisti. Eia, succurre nobis, oramus, ut laus, quam per tot saecula digne possedisti, continua tibi duret in gratia ipsa qua mundo perdito subvenisti. Tibi ergo nos commendamus, tu procura ne pereamus, effice potius ut salus nostra de die in diem multiplicetur, et filio tuo Domino nostro Jesu Christo vita nostra jugi devotione famuletur. Qui cum Deo Patre, et Spiritu sancto vivit, 580C dominatur et regnat per infinita saecula Deus 

